
L'Elefante ingossà par che no possa

     Dal logo streto za cavarse più

     Che quela sia la sepolcral so fossa

     Che no se deva più tremar de lù;

     La Falange teribile xè in mossa

     Cento colpi se sbara e forsi più,

     Lù intrepido presenta el so martin

     Per esser proprio buzzerà a passin.

Salta le bale sù la dura pele,

     Ma forsi qualcheduna de le tante

     Ghe ariva per el buso a le buele

     E dal dolor za casca l'Elefante,

     Un zigo del marchese va a le stele

     Come quel dì che de Golia trionfante

     Davide ancora imberbe e zizoloto

     A chiapà co la fionda un terno al loto.

Ma più sgionfo de là co Tolomei

     Pien de coragio el s'avicina al morto,

     El slonga un poco, e po el ritira i dei

     Zigandoghe a la plebe semo in porto!

     Ma no lo vol gnancora i somi Dei

     Ustinai de no darghe sto conforto;

     S'alza la bestia, e de mostarda el vaso

     Scampa el marchese ritirando el naso.

Corpo de Dio! cussì marchese in cima

     De perder la se mete la so schizza?

     (Ghe dise Tolomei) che più de prima

     Bestemia rinculando pien de stizza;

     Musa dame una man, supia la rima,

     Cresse el bisogno adesso che s'impizza

     L'Elefante de bile, e dai cogioni

     Scorezzando el se cava i do campioni.

